Тексты для аудирования - 11 класс
Тексты к заданию А.
А. Марий телевиденийлан 55 ий темын. Икымше телепередаче эфирыш 1960 ий 15 августышто 19 шагатлан лектын. Тиде телепередаче «Эй, шемер марий, йывырте!» мурсем дене тӱҥалын. Икымше передачым диктор Лариса Матвеева вӱден. Телестудий арняште вич кече пашам ыштен, передаче-влак 19 шагат гыч 21 шагат марте каеныт. Таче марий телевиденийым кум каналыште ончаш лиеш. Калыклан эн палыме да йӧратыме марий телепередаче-влак «Марий Эл увер», «Пошкудем», «Шӱмсем пӧлек», «Шонанпыл» улыт. 
Б. «Марий Эл радио» кажне кечын эр гыч кас марте йоҥга. Икымше гана эфирыш тудо 2005-ше ий  1-ше июльышто 6 шагат эрдене лектын. «Марий Эл радио» мемнан республикыште эн самырык радио. Тудын вӱдышыжӧ-влакат самырык улыт. Радиом мемнан республикыште веле огыл, вес кундемлаште илыше марий-влакат куанен колыштыт. Тидыжым ме Интернетыште возымо тау шомак гыч палена. Вет «Марий Эл радиом» Интернет гочат колышташ лиеш.
В. 2013 ий 15 декабрьыште «Кидшер» интернет-журнал пашам ышташ тӱҥалын. Тиде жапыште тудо шуко лудшым муын. Мутлан, Вконтакте соцсетьыште «Кидшер» тӱшка уло. Тиде группыш кызыт 2300 утла еҥ подписатлалтын. Интернет-журналын тӱҥ редакторжо – самырык рвезе Николай Любимов. «Кидшер» кок йылман интерфейс дене пашам ышта. Тидыже ик уверымак кок йылме дене пуаш йӧным ышта. Сайтыште марий калыкын илыш корныжо, тӱвыраже, йӱлаж нерген палдарат. Тидын годымак финн-угор калык-влак нерген ятыр статьям муаш лиеш. 
Г. Йоча-влаклан марла икымше савыктыш – «Пионер йӱк» журнал – 1930 ий кеҥежым шочын. Тудо еш да школ илыш темылан возымо сылнымутым темлен. Тиде журналым чыла вере куанен лудыныт, но ятыр моло изданий семынак 1936 ийыште лекмым чарнен. Угыч шочмыжым лач пел курым вучаш логалын. 1986 ий майыште кугу форматан, шуко чиян «Пионер йӱк» журнал уэш тылзе еда кок йылме дене – марла да рушла – лекташ тӱҥалын. 1991 ийыште лӱмжым вашталтен – «Кече» лийын. Тиде журнал чын айдеме лияш, шочмо элым, йылмым да ӱвырам йӧраташ туныкта. 
Текст к заданиям А1-А3

1917 ийын 15-25 июльышто Пошкырт кундемын Пӱрӧ олаштыже Российыште илыше Марий калыкын икымше кугу погынжо эртен.  Погыныш туныктышо, священник, кресаньык, кугыжан армийын офицерже, салтак-влак чумыргеныт улмаш. Чылаже 200 утла еҥ погынен. Погынымашым Иван Николаевич Коведяев вуйлатен, а тудын полышкалышыже кум еҥ лийын: Виче губернийысе епархиальный мисссионер Павел Петрович Глезденёвым, Пӱрӧ туныктышо семинарийым вуйлатыше Василий Михайлович Ивановым да салтак  Б. Айгузиным. Валериан Михайлович Васильев ден Василий Михайлович Иванов погынын программыжым ямдыленыт. Делегат-влак марий йылмылан кумда корным почмо нерген пунчалым луктыныт, национальный тоштерым, театрым почаш темленыт, Озаҥ олаште марий газетым лукмо нерген кутырен келшеныт.  Икымше марий погын эртымылан тений 100 ий темын.
Тексты к заданиям А4-А6.

А4. Финн-влак марий йылмым тунемыт манмым, очыни, колында. Шукышт палышаш улыт – вет суоми (финн-влак шкеныштым тыге маныт) ден марий калыкын йылмышт ик вож гыч лектыныт.  Эше революций деч ончыч  Финляндийыште родо-тукым йылме-влакым шымлаш тÿҥалыныт. Тиде пашалан Матиас Кастрен негызым пыштен. Тудо Сибирьыште  коштын, ик жап марий кундемыштат лийын, варажым 1845 ийыште латин йылме дене марий грамматикым савыктен луктын.

А5. Йошкар-Олаште ик эн куанле вер – Кремль. Тудым 2009 ийыште почыныт. Кремль пырдыж йошкар кермыч гыч ышталтын.  Тушто ныл башне уло. Кремль покшелне Федор Иоанович кугыжалан шарныктышым шогалтыме. Вет ожно олам тудын кÿштымыж почеш чоҥымо. Тыште тошто олан фотографийже-влакым ончаш лиеш. Кÿкшö пырдыж воктене пушко-влак шогат. Кремль –  ончаш толшо-влакын эн йöратыме верже.
А6. Пӱртӱслан айдеме шуко экшыкым ышта. Еҥ-влак тӱшкан колым кучат, янлык-влакым пытарат, сонарлат, чодырам руат, тӱрлӧ семын пӱртӱс арулыкым амыртат. Тидак пӱртӱс ден айдеме кокласе кылым лушкыдемден толеш. Айдеме пӱртӱс деч чыла налаш тырша. Иктым шарныман, айдеме ден пӱртӱс ваш кылдалтыныт. Пӱртӱсым арален кодаш тыршымаш айдемым ончыкылык илыш нерген шонаш тарата. Вет пӱртӱс поянлыкым аралымаш шке пӧртым аралымаш дене иктак.

